
Білім беру ұйымдарында оқу үрдісін қазіргі күнге лайықтап құру – заман талабы. Ал қазіргі заман ақпараттық  қоғам заманы болып табылады. Сондықтан мәліметтер ағымының оқушы шамасынан тыс болуы, оқытушыға оқушы білімін көбейту емес, осы білімдерін, өз бетімен алуға мүмкіндік беретіндей құралмен қамтамасыз ету міндетін жүктейді. Өмір бойы өз бетімен білім ала алатын адам жан-жақты құзіретті тұлға болуы маңызды, оның ішінде тілдік құзіреттіліктің рөлі ерекше. Сондықтан мен өз пәнімде оқушының тілдік құзіреттілігін қалыптастыруды  басты міндет санаймын. Ал мұндай күрделі міндетке қалай қол жеткізуге болады?     
Адамзат баласы үшін әсіресе бала үшін бір нәрсені білуге құмарлық тумысынан бар. Осы қасиетті біз кез-келген жаста жоғалтып алмауымыз керек. Өйткені адамзаттың барлық ұлы жаңалықтары адамның  білуге құмарлығының жемісі деп ойлаймын. Бұл жолда сыни ойлаудың өзіндік орны бар. Өйткені сыни ойлайтын адам әрқашан басқаның пікірімен, көзқарасымен  келісе бермейді.  Ол тыңнан жол іздейді.  Өз тәжірибемде заман талабына сай оқушыға білім беруде    жаңаша әдіс-тәсілдерді түрлендіріп қолданамын. Соның ішінде   оқушыны  сыни ойлауға дағдыландыру іске қалай асуда? Осы мәселе төңірегінде өз тәжірибеммен бөліссем деп едім. 
Біздің НЗМ мектептептеріндегі  өзін-өзі дамыту және өзін-өзі жетілдіру, білім іс-әрекет түрінде келешекте жұмыспен қамтамасыз етілетіндей игерілуі,    пәндерді өз еркімен таңдау мүмкіндігінің болуы, өзінің жеке мақсаттарының қисыныны келтіру және оларға жету тәсілдерін қою,  дер кезіндегі және обьектілі бақылауға ұмтылу оқушы үшін  жаңа. Оқу үрдісінде  оқушының жекелей дамуы, жеке тұлғаның қалыптасуы, өзін-өзі жетілдіру, сыни тұрғыдан  талдауға бейімділік, өнімді іс-әрекет тәсілін оқыту, білімді алу тәсілдерін  үйрену іске асады. Нәтижесінде ұжымда жайлы «өмірге» жағдай жасалады, өзін-өзі жетілдіру және қоршаған әлемді жетілдірудің инновациялық қажеттіліктері қалыптастырылып,  білім беруде тұрақты инновациялық үрдістің болуына қол жеткізіледі. [2, с. 50].
Тәжірибе барысында байқағаным сыни ойлауда маңызды орын алатын ақпарат және  диалог   болып табылады.  Бұл сыни ойлаудың басы. Әр сабақта оқушы ақпарат жинай отырып туған дәлелдемелерге сыни қарау арқылы ойлауын дамытады. Сондықтан сыни, терең ойлау үшін мол ақпарат, фактілер, идеялар, мәтіндер,   мәліметтер оқушыға қолжетімді болуы керек.  Осы материалдардан оқушы өзінің ойлауына қажеттісін алады. Сонда ғана ойлау шын мәнінде сыни ойлау, терең ойлау болады. Сыни ойлау арқылы оқушы жан-жақты дамиды. Ол өзі байқамаса да оның білімі, ойлау тереңдігі, жадындағы  тақырыпқа қатысты ақпаратты жаңғырту арқылы еске сақтау қабілеті, тақырып бойынша ойлана отырып, өзіне сұрақ қоя отырып зерттеушілігі т.б қатар дамиды.  Сыни ойлау  үшін адам ең бірінші өзіне сұрақ қоя білу керек. Сұрақ туса кез-келген адам оны шешу жолын іздей бастайды ғой.  Ең қиын деген түсініктерді қабылдап, кез-келген тақырыпты игеруге қабілеті артады.  [1, с. 17].
Ал сабақта сыни ойлау мен диалог түрлерін кіріктіре қолдануда жоғары нәтижелерге жетуге болады. Мысалы, мұғалімнің немесе оқушылардың бір-біріне қойған жоғары деңгейлі сұрағы оқушының сыни ойлануға мәжбүрлігін тудырады. Айтары бар оқушы өз ойын міндетті түрде жеткізуге тырысады. Сондықтан оқушының сыни ойлауын қалыптастыра отырып тілін дамытуда  дұрыс сұрақ құрастырудың айрықша  маңызы бар деп ойлаймын. Сыни ойлауды әр жас ерекшелігіне сәйкестендіріп  барлық сыныптарда     қолдануда оқушының өз басының тәжірибесінде кездесетін дәлелдерге  сүйенген тиімді. Өйткені  олар шын мәнінде өз бетінше ойланады, пәнге қызығушылығы артады. Тәжірибеде көз жеткізгендей сыни ойлайтын бала белсенді болады, өйткені ол сұрақтар қойып, талдайды,  мағынаны ашу үшін өз бетінше түрлі стратегиялар қолданады, тыңдайды, талдайды, дәлелдер келтіре отырып көзқарасын нақтылайды. Оқушы өз бетімен жұмыс жүргізу барысында  өзін қызықтырған сұрақққа жауап іздеу, іздену  барысында қажеттілік болып табылатын көптеген дағдыларын қолданады,  білімін толықтырады.  Сонымен қатар оқушы өз көзқарасын дәлелдеу барысында  көңілге қонымды, нақты, саналы дәлелдер табуға талпынады. Ол үшін әрине көптеген жұмыстар істеледі. Оқушы миы толық жұмыс істейді. Ол бұрынғы біліміне сүйенеді. Сонымен қатар бақылайды, талдайды, логикалық қорытынды жасайды. Сонымен қатар сыни ойлау арқылы оқушы ұстаздармен, оқушылармен  өзара еркін, ашық сөйлесуге, пікірталастыруға  бір-бірінің ойын тыңдауға, сыйластық және ынтымақтасты атмосферасын қалыптастыруға дағдыланады. Мұндай сабақтар қашанда қызықты, оқушыларды жалықтырмайды, өйткені оқушының зерігетін, жалығатын, оны ойлайтын  уақыты жоқ екенін айта кету керек. Ол белсенді ізденуші, өз бетімен  білім алушы, зерттеуші.  Сабақ мақсатына жетеді , өйткені оқушы өзі іздену барысында жаңа мәліметті есінде жақсы сақтайды, терең түсінеді. 
Оқушы өзінің көзқарасын, тұжырымын дәлелдей отырып басқалармен қарым-қатынасқа түседі. Қазіргі кезде  адам үшін қажетті білік пен дағды – қоршаған адамдармен қарым-қатынасқа түсе алу, тіл табысу екенін ескерсек, оқушының әр сабақта сыныптастарымен, мұғаліммен араласып коммуникативтік қарым-қатынас үрдісінің белсенді мүшесі бола отырып,   ертеңгі қоғамда қалай өзара байланыс құра алатыны туралы ойланатыны сөзсіз. Бұл дегеніңіз - сыни ойлау арқылы қазіргі заманда қажетті дағдыларды қалыптастыру.
Тағы бір атап кететін нәрсе  сыни ойлауда  оқушылардың сыни ойлана бағалауын дамытудың орны ерекше.  Әрине мұның бәрі мұғалім шеберлігі, оқушыға дұрыс бағыт беруіне байланысты. Оқушы жоғарыда аталған  дағдыларын дамыту арқылы сыни ойлай білуге дағдыланады, құзіретті  тұлға ретінде, оның ішінде тілдік құзіреттілігі қалыптасады.   
 Мұның бәрін тәжірибеде қалай іске асырудамын. Оны төменде берілген  сыни ойлау стратегияларын қолдана отырып өткізген  сабақтарымнан көруге болады. 
Мысалы, екінші тіл ретінде оқытылатын қазақ тілі сабағы. Мақсаты: суретпен жұмыс жүргізе отырып, сөздік қорын байыту, сыни ойлауын дамыту.  Сауатты  сөйлей  білуге дағдыландыру, сөйлеу мәдениетіне төселдіру.  Сонымен қатар сурет мазмұнына қарай тәрбиелік мақсат та қамтылады. Біздің сабақта оқушы туған жерін, табиғатты сүюге, ұлттық құндылықтарды қастерлей білуге  тәрбиеленеді. Ұйымдастыру  кезеңінде сыныпты топқа бөлуден бастап сыни ойлау стратегиясы қолданылады. Оқушылар таратылған  сурет қиындыларын құрастыра отырып  орнын  табады. Бұл арада оқушылар арасында өз орнын табу барысында диалог жүреді, қызығушылығы оянады.   Әр топ  сурет бойынша  төмендегідей тапсырмалар орындайды:
1.  3 сұрақ құрастырады;
2. құрастырылған сұрақтарға өздері жауап береді;
3. суретке тақырып қояды.
Қазақ тілін екінші тіл ретінде оқитын балаларға  бұл тапсырмалар деңгейіне қарай өз білімдерін практикада қолданудың, көрсетудің жақсы мүмкіндігі болады. Өйткені оқушы біріншіден сыни ойлайды, екіншіден ойын жеткізуде сөздік қорын тиімді пайдаланады.  Келесі кезекте деңгейлік тапсырма орындалады.
1. «Ыстық орындық» рөлдік ойынын жүргізу. Біреуі автор болады, басқалары авторға сұрақ қояды. Бұл тапсырмада сыни ойлай білетін, тілге бейімді, дарынды балалар анықталады.  
2. Тақтада суретті  толық нұсқада көрсетемін.    Мұнда оқушылар суреттің авторымен, оның суретке қойған тақырыбымен танысып өз жұмыстарымен салыстыру арқылы сыни ойланады.
Осыдан кейін оқушыларға  өздері  жинаған  барлық ақпаратты, деректерді жинақтап, саралай отырып өнім жасау тапсырылады. Тақырыпты бүгінгі айтылған, тыңдалған, көрген ақпараттардан қорытындылап өздері таңдайды. Әдетте мұндай  шығармашылық жұмыстар оқушылар үшін өте қызықты, нәтижелі болады.  Өнімдерін қорғау барысында оқушылар сөздік қорын барынша тиімді қолдануға тырысады. Төмендегідей үлгідегідей бағалау өлшемдері бойынша топтар бір-бірінің жұмыстарын бағалауына болады.
1. Қызық сұрақ құрастыра білу.                                  1  балл   
2. Суретке сай тақырып таңдай білу.                          1  балл    
3. Ойларын дұрыс , тартымды, түсінікті жеткізу      1  балл
4. Өнім  идеясының қызықтылығы                            1  балл                                                        
5. Тақырыптың толық ашылуы.                                  1   балл

Жұмысты қорытындылау барысындағы сұрақтар да оқушыларды сыни ойлануға бағыттайды.
1. Сіздерге не қызықты болды? Неге?
2. Не қиын, не оңай болды? Неге?
3. Сезіміңізге ерекше әсер еткен нәрсе болды ма? Неге?
4. Кімнің жауабын ерекше атап өткің келеді? Неге?
Оқушылар ойын жеткізуге деген қажеттілік болғандықтан сөздік қорын барынша тиімді пайдалануға қол жеткізеді.
Тіл дамыту сабақтарындағы мәтінмен жұмыс  барысында    сыни   ойлауды  қалыптастыруды қалай жүзеге асыруға болады? Мәтінмен жұмыс жүргізілетін сабақта кіріспе бөлімде тыңдаушылардың қызығушылығын ояту мақсатында тақырыпқа қатысты ассоциация құруға болады. Сол арқылы мәтіннің тақырыбына шығады. Оқушылар диалогқа түсіп белсенділік көрсетеді. Сұрақтар қояды. Сабақта ұйымдасқан түрде,  тиімді жұмыс жүргізуге бағыт алады. Мұнан кейінгі негізгі бөлімнің мақсаты сыни ойлау модулін сабақта кіріктіру арқылы тіл дамыту болғандықтан кіріспе сөзден кейін  сыныпқа мәтіннен үзінділер жазылған қағаз қиындылары үлестіріледі. Мұнда таңдалған мәтіннің мазмұны оқиғалы, қызықты, өзекті болғаны дұрыс. Мен В.Сухомлинскийдің «Адам  болып  қалу» әңгімесін  таңдадым.
1. Топтарға мәтіннен берілген  үзіндіні оқып «Аялдамамен оқыту»әдісі арқылы әрі қарай  оқиға қалай дамитынына болжам жасау тапсырылады. Мәтінді екі жерден үзіп аялдамамен оқыту»  әдісі арқылы  әр топтан шығып болжамдарын әңгімелеп айтады. Бір-бірін тыңдау арқылы оқушылар мәтіннің аяқталуының түрлі нұсқасын тыңдайды.
2.  Мәтін бойынша талдау, талқылау жұмыстары жүргізіледі. Мәтін бойынша төмендегі үлгідегідей сұрақтар беріледі:
· Екі  ананың  арманы  орындалды ма?  Қалай?
· «Қара шашты  ананы  бақыт  айналып  өтті»  деуге  бола ма? Неліктен?
· Қара шашты  ананың  тәрбиесіндегі  данышпандық  неде?
· Ақ шашты  анаға  қалай  көмектесуге  болады?
3.  Аргументтермен жұмыс жасалады.  

	Аргумент
	Неге «иә»
	Неге «жоқ»

	1.Ақ шашты ананың баласын ақтауға болады.
2.Дұрыс тәрбие бермеген ақ шашты ананың өзі кінәлі.
3.Қара шашты ана баласының осындай болуы оның жаратылысынан.
	
	



4.  «Алты ойлау шляпасы» әдісі арқылы ойларын айтады. 

Бұл тапсырмалар мәтін мазмұны бойынша оқушыларды сыни ойлауға жетелейді.
5. Сабақты қорытындылай келе қысқа мерзімді жоба жасалады.    
6.  Соңында өзіндік анализ, рефлексия жүргізіледі. .
Өнім жасау барысында  әр топ мүшелері  қызығушылығына қарай ортаға өз идеяларын салады. Идеялар  талқыланады . Әр топта ортақ жоба жасалады. Әдетте оқушылардың дайындаған өнімдері өте қызықты, мазмұнды, әр алуан  болады . Топ ішінде  белсенді диалог  жүреді. Сонымен қатар аргументті қостау, келісу барысында оқушылар сыни ойлау дағдыларын көрсетеді.
Берілген сабақ үлгілерін талдай отырып  ұйымдастырылған тапсырмалар оқушының тілдік құзіреттілігін ғана қалыптастырып қоймай,  жалпы оқушының құзіретті тұлға ретінде қалыптасуына жол ашатынына көз жеткізуге болады. Оқушы аталған тапсырмаларды орындау барысында өз бетінше ойланады, ойлана отырып  өзіне сұрақ қояды, сұраққа жауап іздейді, ақпараттармен жұмыс істейді, өзіне қажеттіні сұрыптап, талдап,  бөліп алады, өзіндік пікірін дәлелдеу барысында дәлел, факті, аргументтермен жұмыс істейді, өзіндік реттелу жүреді, өз білімін орынды қолдана алады. Сонымен қатар мұндай сабақтарда оқушының  ой-өрісі дамып, жан-жақты, терең білім алуына, жағдай жасалып қана қоймай, оқушы бірде басқаның көмегін алса, бірде өзі басқаға көмектесуге мүмкіндік алады. Оқу, білімді өз ізденісімен, өз білімділігімен алады, іскерлік дағдылары қалыптасады. Балаларға ой еркіндігі беріле отырып, дербес ойлауы дамиды және оқушылардың басқа қырынан көрінуіне және жан-жақты дамуы іске асады. Бұл дағдылардың барлығы дерлік  құзіретті тұлға біліктілігін, қасиетін қалыптастырады.
Әрбір әдіс-тәсілді мұғалім іздену арқылы жетілдіре түседі. Қызықты сабақ болса оқушының сол пәнге  қызығуы артып қоймай, мұғалім жаңалығы, ізденісі, қолданған әдісі арқылы ерекшеленіп, оқушы жүрегінен орын алады. Бүгінгі ақпараттық қоғам жағдайының өркениетті , прогресшіл бағытына сай, терең білімді, өзгермелі жағдайға тез бейімделгіш, өзін-өзі саналы игеретін, бәсекелестік жағдайда өресі биік, азаматтық-тұлғалық бет-бейнесі қалыптасқан, рухани жан дүниесі бай құзіретті тұлға тәрбиелеу қоғамның басты мақсаттарына айналды. Осы мақсат-міндеттерді жүзеге асыру - адам бойындағы асыл қасиеттердің  көзін аша отырып және оқыту мен тәрбиені сабақтастыра  арнайы оқыту үрдісін жүргізгенде мүмкін болады деп ойлаймын.     

